
Асық атудың шебері — Алтынай

Асық – қазақ халқының дәстүрлі ұлттық ойындарының ең қызықты әрі өте кең тараған түрі. Сондықтан ғасырлар бойы жұртшылықтың зердесінде сақталып келген осы бір ойынды өскелең ұрпақ ұмытпауы тиіс. Бір қуантарлығы, қазіргі таңда асық ату ойыны жасөспірімдер арасында кеңінен танылған. Оны жақсы меңгеріп, көпшілікке насихаттап жүргендер де баршылық.
Бүгінгі күні Петропавл қаласында төрт және аудандарда он төрт асық үйірмесі бар. Онда екі жүзге жуық жеткіншекке білікті мамандар асық ойнаудың қыр-сырын үйретуде. Ұлттық ойынды дәріптеуге үлес қосып жүргендердің бірі – Алтынай Совет.
Асық атуға көбіне ауыл балалары әуес келетіні шындық. Есіл ауданындағы Ақтас ауылында туып-өскен Алтынай да бұл ойынға оқушы кезінен қызыққан екен. “Бестас” ойнауды алғаш 8-сыныпта ұстазы Абай Сәркенұлының көмегімен үйренген ол ауыл балаларымен алқа-қотан отыра қалып, асық шиыратын кездерін есіне алды. Ал аудан орталығындағы Аяған Шәжімбаев атындағы №3 орта мектепте оқып жүргенінде аудандық, облыстық жарыстарда бақ сынай бастаған. Сайыс сайын қолдары икемделе түсіп, 11-сыныпта елордада жалауы желбіpeген республикалық жарысқа қатысу бақыты бұйырған. Сол жарыста қазіргі тәлімгері Ағжан Сұрағановпен танысады. Сөйтіп, болашағына үлкен үміт артып, Алтынайды өз шәкірттерінің қатарына қосады.
Ол қалаған мамандығын таңдап, жоғары оқу орнына түскеннен кейін де асық ойынынан қол үзген емес. Осы уақыт аралығында тәлімгері Ағжан Жайықұлы оның талабын шыңдай түсті. Бірқатар байрақты бәсекелерге қатысып, бағын сынады. Ұзақ еңбектің нәтижесінде қаншама жүлделі орындарды қанжығасына байлады. Мәселен, 2018 жылы Ақтауда республикалық ауыл ойындарында облыс құрамасы сапында 2-орынды иеленсе, дәл сол жылы Алматыда өткен Қазақстан кубогында оның командасы топ жарды. Бұдан кейін Көкшетауда өткен ел біріншілігінде 3-орын бұйырды. Ал былтыр Қостанайда асық атудан Кейкі батыр атындағы турнирде облыс намысын абыроймен корғап, үздік үштікке енді. Бұдан соң Ақтөбе қаласында өткен республикалық халық ойындарында 2-орынды иеленсе, Шымкентте өткен Қазақстан кубогында 3-орын бұйырды.
“Асық ату” ойыны балаларды шапшаңдыққа баулиды. Мергендігін арттырып, дәлдікке, есепке үйретеді. Қазақ баласының есепке жүйріктігі, міне, осындай ойындар арқылы қалыптасқан болса керек. Жастарды ынталандыру үшін ұлттық рухты көтеретін төл ойындарымызды насихаттап, дәстүрлі турнирлер өткізудің де көмегі зор болмақ.

